
In medio statione aperuit os eius

Manwel Schembri

Madonna sewda b’binha mbissem
 tittawwal fuq ġens maqtugħ minn niesu
 b’għajnejha mdallma miftuħa beraħ
 biex tara dak li ma jidhirx
 dak li fl-arja kiesħa jinħass jaħraq bla ma jaqbad.

Is-soru mserdka, b’ngħasha moħbi b’velu llamtat
 xtaqet tifhem ġnus imbiegħda bla ma tisforza ħsiebha
 biex tħossha tinfatam minn dawk li nissluha.

Il-mara mlefilfa fi gverta ċċangjata mitfugħa kobba
 fuq għatba kiesħa u qierħa titlob bla ħsejjes
 u b’xofftejn jitriegħdu b’tifsir il-qtigħ il-qalb
 w ir-reżħa, titkaxkar lil hinn mill-bieb imbexxaq.

U l-jien dar id-dawra mal-maqdes, bil-presbiterju maħnuq
 b’uċuħ serji, b’għajnejn marsusin, b’subgħajn minsuġin
 f’kobba tonda, bl-irjus baxxuta
 sa ma wasal quddiem ix-xbieha samra
 tal-Omm li tqassam il-ġid ta’ binha li ma kiber qatt.

In-niżla ’l barra mit-tempju niżlet għasel
 bit-tifkira tat-telgħa iebsa tintilef
  fl-imgħoddi jgħum fl-arja kiesħa.

